
ΤΙΜΙΑ ΖΩΝΗ

ΕΥΡΕΣΙΣ ΤΗΣ & ΕΠΑΝΟΔΟΣ ΕΝ ΤΗ Ι. Μ. ΒΑΤΟΠΑΙΔΙΟΥ

ΑΚΟΛΟΥΘΙΑ

(Ιωακείμ μοναχού εκ Μαδύτου.)

ΜΕΓΑΣ ΕΣΠΕΡΙΝΟΣ

Μετά την α’ στάσιν του Μακάριος ανήρ, ιστώμεν στίχους στ  και ψάλλομεν στιχηρά Προσόμοια. 
Ήχος δ . Ως γενναίον εν Μάρτυσιν.

Μοναστών τα συστήματα, εκ του Όρους συνέλθετε, και λαμπράν πανήγυριν συγκροτήσατε, ιδού γαρ πάντας εκάλεσεν, ημάς προς εστίασιν, και χαράν πνευματικήν, η υπέραγνος Δέσποινα, του ασπάσασθαι, Ζώνην ταύτης την ούσαν κεκρυμμένην, εν τη Νήσω της Αγίας, Ειρήνης πλείστοις εν έτεσι. (Δις)

Την αγίαν φανέρωσιν, Θεοτόκε της ζώνης σου, εορτήν κεκτήμεθα ευφραινόμενοι, ότι εν θλίψει υπάρχοντες, ταύτης υστερούμενοι, ενεπλήσθημεν χαράς, ακενώτου και χάριτος, ανυμνούντές σε, την προστάτιδα ποίμνης σου της θείας, και αντίληψιν και σκέπην, των προστρεχόντων σοι άχραντε. (Δις)

Πεφανέρωται σήμερον, θησαυρός ο κρυπτόμενος, Ζώνη η πανάφθαρτος της Μητρός του Θεού, διο συνέλθωμεν άπαντες, μονής οι οικήτορες, και δεξώμεθα αυτήν, προσκυνούντες και λέγοντες· ω υπέραγνε, Θεοτόκε παρθένε, μη ελλείπης περισκέπειν, τους σους δούλους, εκ πάσης βλάβης και θλίψεως.

Συν ημίν πανηγύριζε, και λαμπρώς νυν εόρταζε, ορθοδόξων σύστημα αγιώνυμον, Νήσου Ειρήνης το ένθεον, εν σοι γαρ ηυδόκησεν, η Παρθένος και αγνή, φυλαχθήναι την Ζώνην αυτής, την πανάφθαρτον, και πολλών σε κινδύνων διασώσαι, και εκ βλάβης εναντίων, των κυκλωσάντων πολλάκις σε.

Δόξα. Και νυν. Ήχος πλ. β .

Σήμερον τα στίφη των πιστών, τη Ιερά του Βατοπαιδίου Λαύρα συνελθόντα, πνευματικώς πανηγυρίσωμεν, και την άφθαρτον και παναγίαν Ζώνην της Μητρός του Θεού ημών, από της Νήσου της Αγίας Ειρήνης επανελθούσαν, ευσεβώς εν άσμασιν υπαντώντες υποδεξώμεθα και προς αυτήν εκβοήσωμεν λέγοντες· Χαίροις πηγή η ακένωτος, η τας ιάσεις πάσιν αφθόνως προχέουσα· χαίροις Ζώνη πανάφθαρτε, η το παρθενικόν περισφίγξασα σώμα, και την των ιάσεων ευλογίαν, εκείθεν πλουτήσασα· χαίροις, η δόξα των βασιλέων, και στέφανος ο υπέρλαμπρος· χαίρε, των χειμαζομένων ο λιμήν, και των μετά πίστεως και ευλαβείας προσιόντων τη σορώ σου τη αγια, η κραταιά της αφθαρσίας περιβολή. Σε νυν μετά πόθου ασπαζόμενοι σήμερον, εξαιτούμεν δια σου απολαβείν των ψυχών ημών και των σωμάτων την ίασιν, και το μέγα έλεος.

Είσοδος. Φως ιλαρόν, το Προκείμενον της ημέρας και τα Αναγνώσματα.

Της Εξόδου το Ανάγνωσμα.

Ελάλησε Κύριος προς Μωϋσήν, λέγων· Εν ημέρα μια του μηνός του πρώτου, στήσεις την Σκηνήν του μαρτυρίου· και θήσεις την Κιβωτόν του μαρτυρίου· και σκεπάσεις αυτήν τω καταπετάσματι· και εισοίσεις την τράπεζαν, και την λυχνίαν· και θήσεις το θυμιατήριον το χρυσούν, εις το θυμιάν, εναντίον της Σκηνής του μαρτυρίου· και επιθήσεις το κάλυμμα του καταπετάσματος επί την θύραν της Σκηνής του μαρτυρίου· και λήψη το έλαιον του χρίσματος· και χρίσεις την Σκηνήν, και πάντα τα εν αυτή και έσται αγία· και αγιάσεις το θυσιαστήριον και έσται το θυσιαστήριον άγιον των αγίων. Και εποίησε Μωϋσής όσα ενετείλατο ούτω Κύριος, ούτως

εποίησε· και εκάλυψεν η νεφέλη την Σκηνήν του μαρτυρίου· και δόξης Κυρίου, επλήσθη η Σκηνή του μαρτυρίου· και ουκ ηδύνατο Μωσής εισελθείν εις την Σκηνήν του μαρτυρίου· ότι επεσκίασεν αυτήν η νεφέλη· και δόξης Κυρίου επλήσθη η Σκηνή, 

Της Εξόδου το Ανάγνωσμα.

Εξήλθε Μωσής εις το όρος του Θεού Χωρήβ· ώφθη δε αυτώ Άγγελος Κυρίου εν φλογί πυρός εκ της βάτου· και ορά ότι η βάτος καίεται πυρί, και ου καταφλέγεται· είπε δε Μωσής; Παρελθών όψομαι το όραμα τούτο το μέγα, τι ότι ου κατακαίεται η βάτος; ως δε είδε Κύριος ότι προάγει του ιδείν, εκάλεσεν αυτόν εκ της βάτου λέγων· Μωσή, Μωσή· ο δε είπε· τι εστι Κύριε; ο δε Κύριος είπε· μη εγγίσας ώδε, λύσον το υπόδημα εκ των ποδών Σου· ο γαρ τόπος εν ω συ έστηκας, γη αγία εστι· και είπεν αυτώ· Εγώ ειμι ο Θεός του πατρός Σου Αβραάμ, και ο Θεός Ισαάκ, και ο Θεός Ιακώβ· απέστρεψε δε Μωσής το πρόσωπον αυτού· ηυλαβείτο γαρ καταβλέψαι ενώπιον του Θεού. Είπε δε Κύριος προς Μωϋσήν· Ιδών είδον την κάκωσιν του λαού μου του εν Αιγύπτω, και της κραυγής αυτών ακήκοα από των εργοδιωκτών· είδα γαρ την οδύνην αυτών, και κατέβην του εξελέσθαι αυτούς εκ χειρός Αιγυπτίων, και εξαγαγείν αυτούς εκ της γης εκείνης, και εισαγαγείν αυτούς εις γην αγαθήν, και πολλήν, εις γην ρέουσαν μέλι και γάλα.

Προφητείας Ιεζεκιήλ το Ανάγνωσμα. (Κεφ. 43, 27 & 44, 1-4)

Έσται από της ημέρας της ογδόης και επέκεινα, ποιήσουσιν οι ιερείς επί το θυσιαστήριον τα ολοκαυτώματα υμών, και τα του σωτηρίου υμών, και προσδέξομαι υμάς, λέγει Κύριος (μδ' 1). Και επέστρεψέ με κατά την οδόν της πύλης των Αγίων της εξωτέρας της βλεπούσης κατά ανατολάς, και αύτη ην κεκλεισμένη. Και είπε Κύριος προς με· Η πύλη αύτη κεκλεισμένη έσται, ουκ ανοιχθήσεται, και ουδείς ου μη διέλθη δι' αυτής, ότι Κύριος ο Θεός, Ισραήλ εισελεύσεται δι' αυτής, και έσται κεκλεισμένη. Διότι ο Ηγούμενος ούτος κάθηται επ' αυτήν του φαγείν άρτον ενώπιον Κυρίου, κατά την οδόν του Αιλάμ της πύλης εισελεύσεται, και κατά την οδόν αυτού εξελεύσεται. Και εισήγαγέ με κατά την οδόν της πύλης των Αγίων της προς Βορράν, κατέναντι του οίκου, και είδον και ιδού πλήρης δόξης ο οίκος Κυρίου.

Εις την Λιτήν, Ιδιόμελα. Ήχος α .

Ευφραίνου εν Κυρίω, η περίδοξος του Βατοπαιδίου λαύρα, αγάλλου και χόρευε, πίστει λαμπροφορούσα. Σήμερον γαρ η Παντάνασσα και προστάτις σου, την τιμίαν Ζώνην αυτής και πανάφθαρτον, από της Αγίας Ειρήνης, κεκρυμμένην ούσαν, ενδόξως επανήγαγε και πάσι τοις τέκνοις σου εις προσκύνησιν, και πανδαισίαν πνευματικήν, ταύτην παρέθετο, απόλαβε τοίνυν των θαυμάτων τας ιάσεις και τα τεράστια αυτής, λαμπρά τη φωνή ανακηρύττουσα, ευχαρίστως τη Αειπαρθένω και ευφόρω σου βόησον· μη ελλείπητε πανάχραντε, τω Υιώ σου πρεσβεύειν υπέρ των πίστει και πόθω προσκυνούντων, την παναγίαν Ζώνην σου.

Ήχος β .

Τις ο ήχος των εορταζόντων γίνεται; Τι τα νεοκρότητα άσματα, τα εν τη εκκλησία αδόμενα; η λαμπρά και περίδοξος Βατοπαιδίου Μονή, πανηγυρίζει μυστικώς. Συγχάρητέ μοι λέγουσα, πάσα η κτίσις σήμερον, εν τη επανόδω της παναγίας Ζώνης της Μητρός του Θεου ημών, ιδού γαρ απέλαβον τον ανέκλειπτον θησαυρόν, την πηγήν των θαυμάτων, εξ ης αναβλύζει τοις πιστοίς τα ιάματα, και πάσα νόσος φυγαδεύεται. Διο και παρέχει ζωήν αιώνιον, τοις μετά πόθου και πίστεως, προσκυνούσιν αυτήν.

Ήχος δ .

Τα μεγαλείά σου Ζώνη, αγλαοφανής και χρυσόμορφε, τις ανυμνήσαι δυνήσεται; η τις κατ’ αξίαν των θαυμάτων σου τα πλήθη διηγήσεται; Βρύεις γαρ θαύματα αεννάως, ως πηγή ανεξάντλητος, και πηγάζεις ιάματα ως θησαυρός ακένωτος, και την λοιμικήν νόσον απελαύνεις αεί. Τοις εν πίστει δε και πόθω προσπίπτουσι τη αγία σου σορώ παρέχεις των νοσημάτων την ίασιν και το μέγα έλεος.

Ο αυτός.

Δώμεν τη μητρί του Θεού ημών, μεγαλωσύνην αινέσεως, συμφωνία αλαλάξωμεν. Ψάλλωμεν συνετώς και κροτήσωμεν χείρας χαρμονικώς, σήμερον γαρ την παναγίαν Ζώνην αυτής, από της Αγίας Ειρήνης, κεκρυμμένην ούσαν εν τω αγίω τεμένει αυτής επανήγαγεν. Και προτίθησιν αυτήν εις προσκύνησιν και αγιασμόν, ημίν τε και πάσι τοις πιστοίς, παρέχουσα ταις ψυχαίς ημών, άφεσιν αμαρτιών, και το μέγα έλεος.

Ο αυτός.

Σημερον η νήσος της Αγίας Ειρήνης, απασα πνευματικώς ευφραίνεται, και λαμπρώς εορτάζει, την παναγίαν εύρεσιν της τιμίας Ζώνης της Μητρός του Θεού ημών, πρώτη γαρ την ευλογίαν αυτής δεξαμένη, και των νοσημάτων την ίασιν, το θαύμα τρανώς ανακηρύττει, ότι και κρυπτομένη, εκ πάσης βλάβης των εναντίων αυτήν διέσωσεν, η δε περίδοξος του Βατοπαιδίου Μονή, ταύτην απολαβούσα, ψαλμοίς και ύμνοις την επάνοδον αυτής δοξολογεί μεγαλύνουσα. Τη αειπαρθένω και εφόρω αυτής, προσπίπτουσα και δυσωπούσα εκτενώς του σώζεσθαι την ποίμνην ταύτης άτρωτον.

Ο αυτός.

Σταυρέ του Χριστού, χριστιανών η ελπίς, ευσεβούντων κέρας, βασιλέων νίκος, Εκκλησιών η ευπρέπεια. Δια σου γαρ ο τετραπέρατος κόσμος ηυλόγηται, ο αήρ ηγίασται, η κατάρα λέλυται και η ευλογία αντεισήχθη, ο Παράδεισος ηνέωκτο, και η ζωή των Αγγέλων εν γη πολιτεύεται. Πάντα τα καλά τοις ανθρωποις, δια σου δωρούνται φιλανθρώπως, Σταυρέ πανσεβάσμιε.

Δόξα. Και νυν. Ήχος γ .

Πως μη θαυμάσωμεν, τα υπέρ φύσιν και λόγον τεράστιά σου Ζώνη πανάφθαρτε; Τον γαρ Υιόν και Λόγον του Θεού, εν κοιλία όντα ασπόρως της Μητρός, ευδοκία Πατρός, και συνεργεία Πνεύματος εν δύω ταις φύσεσι, τέλειον Θεότητι και ανθρωπότητι, θεοπρεπώς διαζώσασα. Την αφθαρσίαν επλούτησας και πηγή θαυμάτων ακένωτος ανεδείχθης, και πάντων των ευσεβών ιλαστήριον. Διο και εν τη ενδόξω ευρέσει και επανόδω σου, Ζώνη πανέντιμε, τους τα σα μεγαλύνοντας θαυμάσια, και ετησίως τελούντας την ανάμνησιν, φρούρει και φύλαττε διαπαντός, εξ αοράτων εχθρών και ορατών, και σώσον τας ψυχας ημών.

Εις τον στίχον. Ήχος πλ. α . Χαίροις ασκητικών.

Δεύτε, των φιλεόρτων πληθύς, τω θείω οίκω ευλαβώς νυν προσέλθωμεν, Μονής του Βατοπαιδίου, και τη σορώ τη σεπτή, της αφθάρτου Ζώνης προσεγγίσομεν, αυτήν ασπαζόμενοι, και την χάριν την άφθονον, παρεχομένην, τοις πιστώς προσκυνούσιν αεί, απολαύσωμεν, και εν πίστει βοήσωμεν· Χαίροις η περιζώσασα, το σώμα το άχραντον, της Παναγίας Παρθένου, και εξ αυτού η πλουτήσασα, το άφθαρτος μένειν, εις αιώνας απεράντους, και διασώζειν πιστούς.

Στ.: Του ποταμού τα ορμήματα.

Χαίρε, των ευσεβών η ελπίς, η εκλεκτή η καθαρά και αμόλυντος, πηγή η εσφραγισμένη, των χαρισμάτων Θεού, η προστάτις πάντων των υμνούντων σε, Παρθένε πανύμνητε, και τιμώντων την άφθαρτον, Ζώνην σου θείαν, εξ αυτής γαρ εκβλύζουσι, τα ιάματα, δαψιλώς τα σωτήρια, νόσος τε φυγαδεύεται, λοιμώδης και πάνδεινος, και ρώσιν πάντες πλουτουσιν, οι ταύτη πίστει προσπίπτοντες, αυτοίς δωρουμένη, τας ιάσεις τας αφθόνους, και μέγα έλεος.

Στ.: Ηγίασε το σκήνωμα αυτού ο Ύψιστος.

Χαίροις, ωραιοτάτη σειρά, Ζώνη πανάφθαρτε, Μητρός του Θεού ημών, το μέγα κλέος και δόξα, Βατοπαιδίου Μονής, θησαυρός ο θείος και ανέκλειπτος, το μέγα προπύργιον, και βεβαία αντίληψις, των προστρεχόντων, τη σορώ σου εκάστοτε, και τα νάματα, εξαντλούντων της χάριτος, χαίρε το αξιάγαστον, Αγγέλων θεώρημα, χαίρε ημών των σων δούλων, Παραμυθία και δύναμις, και Νήσου Ειρήνης, της Αγίας η προστάτις και η βοήθεια.

Δόξα. Και νυν. Ήχος δ .

Ουκ έδεισε πανάχραντε, την Ζώνην σου την αγίαν, κρύπτειν πλείστοις εν έτεσι, εν τη Νήσω της Αγίας Ειρήνης, και τη ποίμνη σου τη ιερά, λύπην αμύθητον παρασχείν, αλλ’ επειδήπερ ούτως ηυδόκησας, ίνα την Νήσον διασώσης, της των εναντίων κακώσεως, και αγιάσης αυτήν, δια της ακενώτου θείας χάριτος, εφανέρωσας ταύτην ενδόξως και υπέρ λόγον σήμερον, ημίν τοις μετά πόθου εκζητήσασι, την ευλογίαν σου λιπούσα γαρ, πάσι τοις ορθοδόξως αυτήν υποδεξαμένοις, και εις αιώνας περισκέπουσα, τους συνδραμόντας πιστούς, εν τη ευρέσει αυτής πάλιν επανήγαγες τω ιερώ τεμένει σου, διο και ημείς εν τη επανόδω αυτής, χαράς αφάτου πλησθέντες, και υπαντώντες εν άσμασι προσπίπτομέν σοι λέγοντες· ως θαυμαστά τα έργα σου Δέσποινα, η προστάτις της ποίμνης σου, και σωτηρία των ψυχών ημών.

Νυν απολύεις. Τρισάγιον.

Απολυτίκιον. Ήχος δ . Ταχύ προκατάλαβε.

Παρθένε Παντάνασσα θείας σου Ζώνης αγνή, χαρά νυν την εύρεσιν συν επανόδω φαιδρά, λαμπρώς εορτάζομεν, όθεν σε κατά χρέος, μεγαλύνομεν πίστει, πόθω τε την σορόν σου, ασπαζόμεθα πάντες, πανύμνητε προσκυνούντες ταύτην, ως σκέπην ούσαν ημών. (εκ γ )

Απόλυσις.

ΟΡΘΡΟΣ

Μετά την α  στιχολογίαν, κάθισμα. 
Ήχος α . Τον τάφον Σου Σωτήρ.

Το μέγα των πιστών, και απόρθητον τείχος, την των χριστιανών, κραταιάν προστασίαν, το άσυλον φρούριον, και στερρόν καταφύγιον, ικετεύομεν, θεοχαρίτωτε Ζώνη, πάντων πρόστηθι, των ευσεβώς προσκυνούντων, την θείαν σου επάνοδον.

Δόξα. Και νυν.

Πρεσβείαν προς Θεόν, σε κεκτήμεθα πάντες, προστρέχομεν θερμώς, τω αγίω ναώ σου, αιτούμενοι βοήθειαν, παρά σου Ζώνη άφθαρτε, ρύσαι ουν ημάς, της των δαιμόνων κακίας, και απάλλαξον, από παντός εναντίου, τους σε μεγαλύνοντας.

Μετά την β  στιχολογίαν, κάθισμα. Ήχος δ . Επεφάνης σήμερον.

Εορτάζει σήμερον, η σεβασμία Μονή σου, εορτήν υπέρλαμπρον, της επανόδου της σεπτής, επιτελούσα την σύναξιν, Ζώνης της θείας, Παρθένε πανάχραντε.

Δόξα. Και νυν.

Συνελθόντες άπαντες, εν τω αγίω τεμένει, την σορόν κυκλούμέν σου, Ζώνη πανάφθαρτε μητρός, του Θεού Λογου βοώντές σοι· χαίρε το μέγα, πιστών καταφύγιον.

Μετά τον Πολυέλεον, κάθισμα. Ήχος γ . Την ωραιότητα.

Σήμερον άπασα, ποίμνη αγάλλεται, εν τη ευρέσει σου, Ζώνη ακήρατε, εν υμνωδίαις ιεραίς, την υπαντήν εκτελούσα, και φαιδράν πανήγυριν, συγκροτεί χαριστήριον, στάσιν τε παννύχιον, ετησίως δοξάζουσα, την μόνην αειπάρθενον Κόρη, την αφθαρσίαν εν σοι χορηγήσασαν.

Δόξα. Και νυν.

Πάντες συνέλθωμεν, και συγκροτήσομεν, λαμπράν πανήγυριν, εν τη ευρέσει σου, τη παναγία και λαμπρά, Ζώνη θεοχαρίτωτε, συ γαρ περιέζωσας, την Παρθένον βαστάσαν, Λόγον υπερούσιον, του ανάρχου Γεννήτορος, την χάριν σου παρέχουσα πάσι, τοις μετά πόθου πιστώς προσκυνούντες.

Οι αναβαθμοί· το α  ἀντίφωνον του δ  ἤχου.

Προκείμενον: Μνησθήσομαι του ονόματός Σου, εν πάση γενεά και γενεά.

Στ.: Άκουσον Θύγατερ και ίδε και κλινον το ους σου, και επιλάθου του λαού σου, και του οίκου του πατρός σου, και επιθυμήσει ο Βασιλεύς του κάλλους σου.

Ευαγγέλιον.

Ο Ν  ψαλμός.

Δόξα. Ήχος β .: Η ποίμνη σου πάναγνε, χαράς πληρούται, τη επανόδω θείας σου Ζώνης.

Και νυν: Ειρήνης αγάλλεται, Αγίας Νήσος Ζώνης ευρέσει, σης Θεοτόκε.

Ιδιόμελον. Ήχος πλ. β . Στ.: Ελεήμον, ελέησόν με ο Θεός...

Σήμερον, η Ιερά του Βατοπαιδίου Μονή αγάλλεται, και λαμπρώς πανηγυρίζει, συγκαλούσα των φιλεόρτων τα συστήματα, εν τη ευρέσει και επανόδω της παναγίας Ζώνης της Μητρός του Θεού ημών, και των θαυμάτων το πέλαγος, τρανώς ανακηρύττει. Πάσι της πιστοίς προτιθεμένη αυτήν, εις προσκύνησιν και αγιασμόν. Διο προσέλθωμεν μετ’ ευλαβείας τη σεβασμία σορώ, του Ουρανίου θησαυρού αρυόμενοι, το μέγα και πλούσιον έλεος.

Είτα οι Κανόνες β . Ο α  εἰς η · και ο β εἰς στ .

Ο Κανών. Ωδή α . Ήχος α . Ωδήν επινίκιον.

Συνδράμωμεν σήμερον, εν υμνωδίαις πιστώς ευφραινόμενοι, και πανηγυρίσωμεν, την εύρεσιν και ομού, επάνοδον Ζώνης σεπτής, της Θεομήτορος.

Η νήσος αγάλλεται, σήμερον πάσα, Ειρήνης Αγίας τε, αύτη γαρ πάναγνε, κατείδε πρώτη φαιδρώς, ησπάσατό τε την σορόν, της θείας Ζώνης σου.

Ωδαίς ανυμνήσωμεν, την Θεοτόκον τιμώντες εν άσμασι, θείαν επάνοδον, της Ζώνης νυν της σεπτής, φαιδρώς τε και χαρμονικώς πανηγυρίζοντες.

Προσπίπτομεν άχραντε, σοι και βοώμεν, την ποίμνην σου φύλαττε, εκ πάσης θλίψεως, σε έχουσα βοηθόν, και Ζώνην σου πανευλαβώς, πανηγυρίζουσα.

Ο β  Κανών. Ήχος δ . Ανοίξω το στόμα ου.

Σης Ζώνης την εύρεσιν, την σεβασμίαν πανάχραντε, Παρθένε πανάμωμε, την εν τη Νήσω λαμπρώς, γεγονυίαν νυν, Ειρήνης της Αγίας, συν τη επανόδω τε, μέλπω γηθόμενος.

Θαυμάζειν επάξιον, της σης προνοίας το άφατον, ω Κόρη πανάχραντε, και ιερέως του σου, την θαυμάσιον, υπομονήν μεγίστην, δι’ ην και επέτυχεν, ούπερ επόθησεν.

Ποικίλως ηπείγετο, Ζώνην σου κρύπτειν κατέχειν, Παρθένε πανάμωμε, ο δυσμενής ο δεινός, αλλ’ ενίκησεν, αυτού τας πανουργίας, σαφώς και κατήσχυνεν, η ση προμήθεια.

Λαμπρώς δη και άκοντος, τούτους σεμνή πεφανέρωται, και άπειρα θαύματα, τοις προσιούσι πιστώς, απετέλεσεν, η Ζώνη σου Παρθένε, και πάντας διήγειρεν, ύμνους
προσφέρειν σοι.

Ωδή γ . Στερεωθήτω η καρδία μου.

Πανηγυρίσωμεν φιλέορτοι, και συνευφρανθώμεν τω πνεύματι, εν τη ευσήμω εορτή, της ευρέσεως σήμερον, επανόδου τε της Ζώνης σου, αγνή παναμώμητε.

Ευχαριστούντες ανυμνούμέν σε, Παναγία Κόρη Θεόνυμφε, ότι την Ζώνην σου ημίν, επανήγαγες σήμερον, το κειμήλιον πανάμωμε, ημών και κραταίωμα.

Πανηγυρίζει νήσος άπασα, της Αγιωνύμου Ειρήνης νυν, και μεγαλύνει ευσεβώς, την αγνήν Θεομήτορα, εκεί Ζώνης γαρ την εύρεσιν, γενέσθαι ηυδόκησε.

Συναθροισθέντες πάντες σήμερον, τω σεπτώ τεμένει σου άχραντε, και υπαντώντες ευλαβώς, την πανάφθαρτον Ζώνην σου, προσκυνούμεν παναμώμητε, ημίν ούσαν καύχημα.

Έτερος. Τους Σους υμνολόγους.

Μονή σου αγνή επανελθούσης, σης Ζώνης ω Μήτερ του Θεού, άπαντες συγκροτήσαντες, πνευματικήν πανήγυριν, φαιδρώς επιτελούμεν νυν, ωδάς ασμάτων προσάδοντες.

Χαίρει και σκιρτά Βατοπαιδίου, Μονή η περίδοξος τα νυν, εύρεσιν εορτάζουσα χαρμονικώς, της Ζώνης σου Παρθένε, παναμώμητε, αυτήν πιστώς απολαύσασα.

Ηδύς και λαμπρότερος οράται, τοις πάσι ο ήλιος κρυβείς, νέφη και ποθεινότερος, ούτω και νυν η Ζώνη σου, ώφθη κρυβείσα πάναγνε, ποθεινοτάτη και πάντερπνος.

Πάντες νυν συνδράμωμεν προθύμως, φαιδροί και γηθόμενοι ψυχαίς, Ζώνης εις την επάνοδον, μεγαλοφώνως άσματα, προς υπαντήν παναρμόνια.

Κάθισμα. Ήχος δ . Κατεπλάγη Ιωσήφ.

Κατεπλάγη ο δεινός, ο πριν κατέχων σε σεπτή, Ζώνην την έλευσιν μαθών, του ιερέως δη του σου, και πολυτρόπως σε κρύπτειν ο δολιόφρων, υπείγετο δεινώς, δια

μεθόδων πολλών, η δε υπομονή, του υπηρέτου του σου, πάσας αυτού κατήσχυνεν όντως, τας μεθοδείας πανάφθαρτε, και ανεφάνη, ημών η δόξα, αποδοθείσα τη ποίμνη

σου. 

Δόξα. Και νυν. Το αυτό.

Ωδή δ . Εν πνεύματι προβλέπων.

Ναός ηγιασμένος εδείχθης του Θεού, του εν σοι οικήσαντος Παρθένε υπέρ νουν, την παναγίαν σου Ζώνην καταλιπούσα, ημίν θαυμάτων τε πηγήν αναδειχθείσαν, δόξα τη δυνάμει σου κράζουσιν.

Εξέστησαν τα πλήθη, απάντων των βροτών, το φθαρτόν έριον, του χρόνου την ροήν, του πανδαμάτορος έφυγε Θεοτόκε, και φύσεώς τε τη τάξει ουχ υπετάγη, όντως εν σοι φύσεις ηλλάγησαν.

Ευφράνθητι η νήσος, εν πίστει και χαρά, εν σοι γαρ ηυδόκησεν την Ζώνην η αγνή, αυτής Αγία Ειρήνη τε φυλαχθήναι, και σοι αυτήν μετά καιρόν αναφανήναι, μέγα σου το κλέος πανθαύμαστε.

Έτερος. Την ανεξιχνίαστον.

Την ανεξιχνίαστον θείαν βουλήν, τις κατανοήσαι δυνήσεται, Κόρη Παρθένε, και κριμάτων του Θεού, άβυσσος πως η Ζώνη σου, χρόνοις επιπλείστοις συγκέκρυπται.

Ποίος αν ισχύσειε βρότειος νους, εννοήσαι Ζώνη πανέντιμε, τας μεθοδείας των ποικίλων δυσμενών, κρύψαι δεινώς την χάριν σου, προσεπιχειρούντων δεινότατα.

Ει μη συ κατένευσας Μήτερ αγνή, και κατεσοφίσω τρανώτερον αποδεικνύσα πάσας τας βολάς αυτών, απράκτους ουκ αν είχομεν, της σεπτής σου Ζώνης την εύρεσιν.

Πάσι πανηγύρεως Ζώνη σεπτή, ημέρα και λίαν χαρμόσυνος, πέφηνεν ήδη, η ανάδειξις η ση, άπαντας κατευφραίνουσα, τους εγγύς και πόρρω πανέντιμε.

Ωδή ε . Την Σην ειρήνην.

Πανάχραντε η τέξασα τον πάντων Ποιητήν, τούτον περιζώσασα Ζώνη σου Κόρη τη τιμία παναμώμητε, ταύτην ημίν Παρθένε, κατέλιπες ως όλβον.

Τα σα ελέη δος ημίν ω Μήτερ Θεού ήδη εκτελούσι φαιδρώς την πανήγυριν, ευρέσεώς τε θείας Ζώνης σου, συν τη επανόδω, αγνή Θεοκυήτορ.

Εν θλίψει παναμώμητε, υπάρχοντες το πριν, θείας υστερούμεθα Ζώνης σου, νυν τη επανόδω ενεπλήσθημεν, πλείστης χαράς Παρθένε, ημίν γαρ κλέος αύτη.

Ως μέγιστον κραταίωμα την Ζώνην σου Αγνή, τείχός τε απόρθητον πάναγνε, κρήνη ιαμάτων, και θαυμάτων τε ταύτην πηγήν Παρθένε, ακένωτον πλουτούμεν.

Έτερος. Εξέστη τα σύμπαντα.

Εξέστησαν άπαντες, εν τη σεπτή ευρέσει σου, ω Ζώνη τιμία οι εν νήσω, όντες Ειρήνης αγιωνύμου σαφώς, και λίαν ευφράνθησαν πιστώς, υμνούντες την χάριν σου και φαιδρώς μεγαλύνοντες.

Συνέδραμον άπαντες, μετά θερμής της πίστεως, ομοθυμαδόν σε προσκυνήσαι, Ζώνη τιμία μετ’ ευλαβείας πολλής, πρεσβύται και άρχοντες λαοί, πάντες ανυμνούντές σου, τα μεγάλα θαυμάσια.

Δεινώς καθυπέμειναν, της νήσου οι οικήτορες, αυτών την διαζεύξιν σου Ζώνη, όλβον χαρίτων αποστερείσθαι σαφώς, οιόμενοι όθεν και πιστώς, έχεις καν την χάριν σου, νοητώς καθικετεύον.

Καλώς παρεκλήθησαν, υπό του ιερέως σου, όθεν και προέπεμπόν σε πίστει, Ζώνη τιμία μετά δακρύων πολλών, την σην εκκαλουμένοι θερμήν, σκέπην και βοήθειαν, και απούσης πανάφθαρτε.

Ωδή στ . Τον Προφήτην Ιωνάν.

Ευφημήσωμεν πιστοί, την Μητέρα του Θεού, ότι σήμερον ημίν, την τιμίαν εαυτής και άφθαρτον, και θείαν Ζώνην νυν επανήγαγεν.

Δεύτε πάντες αδελφοί, νυν συνέλθομεν πιστώς, προς την πάντιμον σορόν, Ζώνην της πανευκλεούς, γεραίροντες και προσκυνούντες, αγνώς την πάναγνον.

Ζώνη θεία και σεπτή, της Παρθένου και αγνής, ταις δεήσεσιν ημών, νεύσον ήδη ευμενώς, και δώρησαι αμαρτημάτων, τελείαν άφεσιν.

Μεγαλύνομεν πιστώς, Ζώνην την αειλαμπή, την επάνοδον αυτής, εορτάζοντες φαιδρώς, και άσμασιν αυτήν υμνούντες, συν τη ευρέσει τε.

Έτερος. Την θείαν ταύτην.

Την θείαν Ζώνην σου άχραντε, ελθούσαν τη Μονή σου προσέδραμον, και υπεδέξαντο, ταύτην σκιρτώση καρδία τε ποδί αγαλλομένω, πάντες οι δούλοί σου.

Εικόντως Ζώνη υπόθεσιν, λαμπράς νυν πανηγύρεως είληφε, την σην επάνοδον, εκ της Ελλάδος η ποίμνη σου, και χαίρει εκ τελούσα τα χαριστήρια.

Ω πόσης Ζώνη φαιδρότητος, χαράς και ευφροσύνης αρρήτους τε, πάσα η ποίμνη σου, όντως επλήσθη και γέγηθε, φαιδρώς απολαβούσα σε πανακήρατε.

Χαρίτων βρύσιν σε έχουσα, πηγήν τε θαυμασίων ακένωτον, Ζώνη η ποίμνη σου, χαίρει τη νυν επανόδω σου, και μεγαλύνει ταύτην πανηγυρίζουσα.

Κοντάκιον. Ήχος α . Χορός αγγελικός.

Ευφραίνεται λαμπρώς, η ση ποίμνη Παρθένε, ευρούσα την σεπτήν, και πανάφθαρτον Ζώνην, την σε περιζώσασαν, και αεί διαμένουσαν, όθεν σήμερον, απολαβούσα εν πόθω, ταύτην άσμασι, χαριστηρίοις τιμά σε, την μόνη αειπάρθενον.

Ο Οίκος.

Τις γηγενών τα σα μεγαλεία διηγήσεται, Ζώνη πανάφθαρτε; Ποία γλώσσα βροτών αξίως υμνήσει σου το άφθαρτον, και την ακένωτον πηγήν των θαυμασίων σου; Συ καθ’ εκάστην πάσι τοις πιστώς προσιούσι τη αγία Σορώ σου, τας ιάσεις βραβεύεις, και την λοιμικήν απελαύνεις νόσον, και την υγείαν παρέχεις, όθεν πάντες συνελθόντες εν τω θείω τεμένει σου λαμπρώς επιτελούμεν την θείαν εύρεσιν, και την αγίαν επάνοδον εν τη Ιερά και σεβασμία σου του Βατοπαιδίου Μονή, ανυμνούντές σε την μόνην αειπάρθενον.

Συναξάριον.

Τη Ι  του αυτού Μηνός, την ανάμνησιν εορτάζομεν της εν έτει 1830 ευρέσεως της Τιμίας Ζώνης της Υπεραγίας ημών Θεοτόκου εν τη νήσω της Αγίας Ειρήνης, ήτοι της Σαντορίνη, και της ενδόξου επανόδου, εν τη θεία και σεβασμία Μονή του Βατοπαιδίου.

Ίνα τρυγώμεν άφθονον πιστοί χάριν,

Ζώνη ευρέθη εν Νήσω κεκρυμμένη.

Ύμνοις τιμά σου Παρθένε Εύρεσιν Ζώνης,

Ποίμνη Ορθοδόξων νήσου Σαντορίνης.

Τη αυτή ημέρα, μνήμη των Αγίων Μαρτύρων Ευλαμπίου και Ευλαμπίας.

Και προφθάσασα την τομήν Ευλαμπία,

Ευλαμπίω τμηθέντι κοινωνεί στέφους.

Ούτοι οι Άγιοι υπήρχον επί Μαξιμιανού εν Νικομηδεία, ηγεμονεύοντος Μαξίμου. Κατεκρύπτοντο δε πολλοί των χριστιανών εν τω όρει, οι τινες απέστειλαν τον Άγιον Ευλάμπιον αγοράσαι άρτους εν τη πόλει. Ο δε απελθών, και ιδών γράμματα προτεθειμένα των βασιλικών διατάξεων, και ταύτα αναγινώσκων, εκρατήθη παρά των ειδωλολατρών, και ερωτηθείς παρά του βασιλέως, ωμολόγησεν εαυτόν χριστιανόν. Και εισελθών εν τω ναώ των ειδώλων, ως θύσων, επέταξε τω Άρεϊ πεσείν, και πεσών, συνετρίβη. Τιμωρουμένου δε αυτού, Ευλαμπία η αδελφή αυτού εις το μέσον ελθούσα, εδυσώπει τον Άγιον Ευλάμπιον, εύξασθαι υπέρ αυτής, του συμμαρτυρήσαι αυτώ. Εμβληθέντων δε εις λέβητα καχλάζοντα, και μηδέν αδικηθέντων, επίστευσαν άνδρες 200, και συν αυτοίς απεκεφαλίσθησαν.

Τη αυτή ημέρα, μνήμη των Αγίων Διακοσίων Μαρτύρων, των συναιρεθέντων τω Αγίω Ευλαμπίω.

Ανδρών τετραπλήν οίδα πεντηκοντάδα,

Ξίφει τελειωθείσαν, ω θείου τέλους. 

Τη αυτή ημέρα, μνήμη του Οσίου Πατρός ημών Βασιανού.

Ο Βασιανός τον κάτω λιπών βίον,

Χαίρων προς αυτήν την άνω χωρεί βάσιν.

Ούτος υπήρχεν εξ ανατολών της Σύρων χώρας. Επί δε της βασιλείας Μαρκιανού του ευσεβεστάτου, ήλθεν εν Κωνσταντινουπόλει, και τοσούτον διέλαμψεν αρεταίς και θαύμασιν, ως και ναόν κτίσαι επ’ ονόματι αυτού τον βασιλέα, ος και μέχρι της σήμερον εστίν. Επληθύνθη δε ο αριθμός των μαθητών αυτού, ως εις 300, εξ ων ην και η Αγία Ματρώνα. Ούτω δε βιώσας, και πολλούς τω Θεώ προσαγαγών, και νόσους θεραπεύσας, και θαυμάτων απείρων αυτουργός γεγονώς, εν βαθυτάτω γήρα προς Κύριον εξεδήμησεν.

             

Τη αυτή ημέρα, μνήμη του Οσίου Πατρός ημών Θεοφίλου του Ομολογητού.

Την κλήσιν έργοις Θεόφιλος δεικνύων,

Θεανδρικής ήθλησεν εικόνος χάριν.

Ούτος προ τριών σταδίων Τιβεριουπόλεως, γεννηθείς παρά ευσεβών γονέων και χριστιανών, τριετής ων, τω Αγίω Βαπτίσματι ανεγέννηθη. Λαβόντες δε αυτόν οι γονείς, ανέδραμον προς το Σελέντιον όρος, και ευρόντες τον Όσιο Πατέρα ημών Στέφανον, και την εκείνου ευλογίαν δεξάμενοι, οίκαδε ανεχώρουν. Έκτοτε ουν σχολάζων ην ο παις τοις ιεροίς γράμμασιν. Εις και τρισκαιδέκατον δε φθάσας χρόνον, προς τον Οσιώτατον ανέδραμε Στέφανον. Ον και ιδών: Τίνος χάριν ω τέκνον, έφη, προς ημάς ελήλυθας; Ο δε παις απεκρίνατο: Κέκληκάς με Πάτερ, και αφείς τους γονείς ήλθον προς σε. Πότε τέκνον, (ο Όσιος έφη) και τι σοι είρηκα; Εν τω Αγριδίω περιπονούντί μοι είρηκας: Τέκνον Θεόφιλε, απεμάκρυνας του Κυρίου λέγοντος: Άρον τον σταυρόν σου και ακολούθει μοι. Επί τούτω πληγείς την καρδίαν, ηκολούθουν σοι μέχρι του πυλώνος, και αυτόν μεν εύρον κεκλεισμένον, συ δε εξήλθες από των οφθαλμών μου, και ευρέθην μόνος· και δοκεί μοι Πάτερ Άγιε ως το προσόν σοι της ομιλίας δίδωσί μοι εννοείν, ότι ης αυτός συ ο καλέσας με. Αλλά μη αποστρέψης τον δούλόν σου ζητούντα την σωτηρίαν. Ο δε Όσιος, τω Θεώ ευχαριστήσας προσελάβετο τον παίδα, ανάγων και εκπαιδεύων την του μονήρους βίου ακολουθίαν και άσκησιν. Τριών ουν ήδη ενιαυτών παρωχηκότων, προσκαλεσάμενος ο Όσιος τον της λαύρας ηγούμενον, παρέδωκε τον παίδα, ος λαβών τούτον, απέκειρεν εν τη υπ’ αυτόν Λαύρα.

Οι δε γονείς αυτού ουκ ημέλουν ανερευνώντες και σπεύδοντες εις την του κρυπτομένου ανέρευσιν. Οψέ δε πότε μετά παραδρομήν χρόνων τινών τα περί του παιδός μαθόντες, προσήλθον τω ηγουμένω, περιπαθώς εξαιτούμενοι εμφανισθήναι αυτοίς τον υιόν. Ο δε, πρώτον μεν ου μικρώς επί τούτω δυσχεράνας, ουδόλως κατένευεν. Ως δε την συνέχουσαν αυτούς αθυμίαν εώρα, και το της θλίψεως υπερβολικόν και αφόρητον και μη θέλων υπέδειξεν αυτοίς τον υιόν, ον οι τεκόντες ως είδον ούτως έχοντα, εις θρήνον χαρά σύμμικτον τραπέντες, ενηγκαλίζοντο, και κατησπάζοντο, τι μη λέγοντες και τι μη πράττοντες των ικανών, και αυτών σχεδόν των αψύχων καθάπτεσθαι; 

Τέως επίτισιν ημέραις συνηδόμενοι τω υιώ και της ενούσης αυτώ χάριτος ακριβώς αισθόμενοι, όρκοις εμπεδούν ήρξαντο τον ηγούμενον, μεθ’ εαυτών έχειν και τον παίδα, οίκαδε υποστρέφοντες, εφ’ ω έκπαλαι ποθούντας στήσαι και ανεγείραι Μοναστήριον εξ οικείων αναλωμάτων, νυν καιρού καλούντος δέον απαρτισθήναι. Ανανεύοντος δε προς τούτο του ηγουμένου, και τοις αδελφοίς το παν προσαναθεμένου, νηστεία τριημέρω και παννύχω αγρυπνία εκ Θεού την περί τούτου λύσιν λήψεσθαι κοινώς εψηφίσαντο. Και τούτου γενομένου, ως θαυμαστά τα έργα σου Κύριε! Φωνή έναρθρος εν τω ναώ ηκούσθη άνωθεν, τον ζητούμενον απολυθήναι παρακελεύουσα. Ον και παραλαβόντες οι γονείς μετά και αδελφών τινών της μονής, υπέστρεψαν οίκαδε χαίροντες. Και της μονής τάχει πολλώ κατασκευασθείσης, ην ο Άγιος Θεόφιλος εν
αυτή ασκητικώς διάγων χρόνοις ικανοίς. Επεί δε ο κοινός πάντων εχθρός ουδέ ποτε ηρεμεί, τον δυσώνυμον θήρα υπελθών Λέοντα, βασιλέα τον εικονομάχον, ανέπεισε παραστήσαι ενώπιον αυτού τον Άγιον, και ομολογήσαντα την των Αγίων εικόνων προσκύνησιν βουνεύροις τύπτεσθαι προσέταξεν. Είθ’ ούτως και τας χείρας όπισθεν δεσμευσθήναι και την επί Νίκαιαν άγεσθαι τρίβον. Τον δε στυλίτην Λογγίνον, ύπτιον επί γης απλωθήναι, επιθείναί τε τη τούτου κεφαλη τας ευρεθείσας αυτώ ιεράς εικόνας, και καταφλεχθήναι.

Ο δε Άγιος, ήδη την Νίκαιαν καταλαβών, παρέστη τω δικαστηρίω. Και τότε μεν του Θεοφίλου το πεπαρρησιασμένον και ελεγχτικόν μη φέρων ο δυσσεβής, σταυροειδώς επί δυσί στύλοις διαταθήναι τούτον εκέλευσε, και βουνεύροις ξηροίς τας τούτου σάρκας καταξαίνεσθαι έμπροσθέν τε και όπισθεν. Ότε δε κρουνηδόν το αίμα κατερχόμενον είδε, και την γην φοινισσομένην, εγερθείς του θρόνου αυτού, δι’ εαυτού επί πολλάς τας ώρας τας όψεις του Αγίου έτυπτε.

Μετά δε το παύσασθαι τύπτειν αυτόν, σιδηροίς υποδήμασι πεπυρακτωμένοις προσέταξεν υποδεθήναι, και τρέχειν έμπροσθεν αυτού. Τότε ο άρχων υπατικός, αιδεσθείς την του Αγίου αρετήν φησί: Άρά γε, Θεόφιλε, συ μόνος και οι κατά σε μωραίνετε εις το προσκυνείν τας εικόνας, η ο βασιλεύς και ημείς οι δοκούντες κρατείν;

Ο Άγιος είπεν: Ει θέλεις, εκ των γραφών γυμνάσωμεν το ζητούμενον, οίδα γαρ, ότι ακριβώς επίστασαι τας γραφάς. Και εάν ευλόγως πείσης με, αποβαλούμαι προσκυνείν τας εικόνας, ει δε πεισθής, προσκυνήσεις αυτάς. Ο δε άρχων είπεν: Αναμφιβόλως. Τότε ο Άγιος περιχαρής γενόμενος, ήρξατο διαλέγεσθαι περί τιμής και σχέσεως των Αγίων εικόνων. Και πεισθείς ο άρχων, φησί: Τίμιε Γέρων, εγώ σπουδάσαι έχω, πείσαι τον βασιλέα συνελθείν τη διαγνώσει ταύτη, ει άρα δυνηθώ, συ δε το αφέσιμον παρ’ εμού λαβών, υπόστρεφε εις το κελλίον σου. Ο δε Άγιος περίλυπος γενόμενος, ως μη πληρώσας τον του μαρτυρίου δρόμον, όμως έχων τα στίγματα, έχαιρε. Και υποστρέψας εις το μοναστήριον, χαράν ου μικράν και αγαλλιάσιν ενέβαλε τοις αδελφοίς, και φίλοις, και συγγενέσι, και πάσι τοις πλησιοχώροις. Ολίγου δε χρόνου διελθόντος εκ της αθλητικής αυτού επανόδου προς την μονήν, ο αοίδιμος γνους την από των γηΐνων προς τα ουράνια αυτού μετάβασιν, και καλώς τα περί της μονής διαθέμενος, και πάντα κατηχήσας και ευλογήσας, προς ον επόθει Κύριον εξεδήμησεν, ότι αυτώ η δόξα εις τους αιώνας.

Τη αυτή ημέρα μνήμη του Οσίου Αμβροσίου της Όπτινα του θαυματουργού.

Βρώσιν βεβρωκώς Αμβρόσιε την άνω, 

Βρύεις τοις πιστοίς άνωθεν την σὴν χάριν.

Οὗτος ὁ μακάριος Ἀμβρόσιος ἦν ἐκ τοῦ χωρίου Μεγάλο Λίποβιτς της περιφερείας Ταμπώφ της Ρωσίας, εις ων των οκτώ τέκνων του Μιχαήλ Γρένκωφ. Διδασκαλική δε αξία τετιμημένος πάντα καταλείψας κατέλαβε την έρημον της Όπτινα, ένθα έμεινεν ασκούμενος εν τη Σκήτη αυτής, μαθητεύσας παρά τω Οσίω Μακαρίω. Νόσοις δε πολλοίς συσχεθείς, και πικρώς υπ  αὐτῶν βασανιζόμενος και δαπανώμενος ουκ επαύσατο τους ασκητικούς αγώνας. Ηξιώθη δε προορατικού και ιαματικού χαρίσματος· διο και πλήθη λαού προσέτρεχον αυτώ, λύσιν απόρων και ίασιν νόσων και ευλογίαν δαψιλή εξαιτούμενοι και λαμβάνοντες. Ίδρυσε δε και Μονήν γυναικών εν Σαμορντίνω, ανεπαύθη δε εν Κυρίω κτήμα πολύτιμον καταλιπών τοις πιστοίς τα χαριτόβρυτα λείψανα αυτού, ιάσεις πολλάς επιτελούντα. 

Τη αυτή ημέρα, μνήμη του Οσίου Ανδρέου της Τότμα του Ρώσσου του δια Χριστόν σαλλού.

Ταις αυτών αγίαις πρεσβείαις Χριστέ ο Θεός, ελέησον και σώσον ημάς.

Ωδή ζ . Η κάμινος Σωτήρ.

Υμνούμεν την πανάφθαρτον Ζώνην σου, Παρθένε Θεοτόκε Παντάνασσα, γεραίροντες εν πίστει, την αγίαν αυτής εύρεσιν.

Η νήσος επαγάλλεται σήμερον, Ειρήνης της Αγίας εν πνεύματι, της Ζώνης της παντίμου, εορτάζουσα την εύρεσιν.

Ψυχαί νυν των Δικαίων ευφράνθητε την Ζώνην της αγνής Θεομήτορος, εν πίστει προσκυνούσαι, των δεινών γαρ λύσιν λήψεσθε.

Ικέτευε Θεόν ον εκύησας Παρθένε παναγία Θεόνυμφε, υπέρ των προσκυνούντων, την αγίαν αγνή Ζώνην σου.

Έτερος. Ουκ ελάτρευσαν.

Ου κατίσχυσε, καλύψαι του αλάστορος, Ζώνη την χάριν σου, και συσκιάσαι αυτήν δεινά πανουργεύματα, τούτον πάντιμε, κατασοφισαμένη σου, και λαμπρώς αναφανείσης.

Ζώνη πάντιμε και άκων ανεκάλυψεν, ο πριν πολέμιος, την σην σορόν ω σεπτή, τη ση προμηθεία τε εκβιαζόμενος, ιερέως τε, του σου συνέσει άφθαρτε, ως σαφώς

δώτα εδείχθη.

Ευ συνέδραμε, και δη συναγωνίσατο, προς σην ανέρευσιν, ο ιεράρχης σεπτή, της Νήσου ως άριστος, ποιμήν πανέντιμε, ιερέα σου καλώς περιποιούμενος, και λαμπρώς

ταύτην προπέμπων.

Κλήρον άπαντα, λαόν τε είχεν άπειρον, συνεφεπόμενον, ο Ιεράρχης τη ση, ευρέσει προόδω τε, πανηγυρίζοντες, Ζώνη πάντιμε, νήσον περιερχόμενοι, πάσαν πλείστη

ευλαβεία.

Ωδή η . Ον φρίττουσιν Άγγελοι.

Πανύμνητε Δέσποινα, ελπίς χριστιανών, δυνάμει της Ζώνης σου, της θείας και σεπτής, την ποίμνην σου φρούρει, και πάντας πιστούς, τους σε ανυμνούντας, εις πάντας τους αιώνας.

Προσπίπτομεν άπαντες, εν φόβω και χαρά, τιμώντες εν άσμασι, την Ζώνην της αγνής, και μόνης Παρθένου προσκυνούντες αυτήν, και δοξολογούντες, εις πάντας τους αιώνας.

Την ποίμνην σου Δέσποινα, τιμώσαν ευλαβώς, την θείαν επάνοδον της Ζώνης της σεπτής, και λαμπρώς τελούσαν ιεράν εορτήν, εκ παντοίας ρύσαι, ανάγκης και κινδύνου.

Κραταίωμα άσειστον, και πύργον ασφαλή, την Ζώνην σου δέδωκας, Παρθένε Μαριάμ, τη ποίμνη σου ταύτη, τη εν πίστει θερμή, σε δοξολογούση, εις πάντας τους αιώνας.

Έτερος. Παίδας ευαγείς.

Παίδες νεάνισκοι, και παρθένοι, πρεσβύται οι εκ της νήσου τε και άρχοντες, ση σορώ παρείποντο, λίαν ευφραινόμενοι, την οικουμένην άπασαν προσεκαλούμενοι, την χάριν σου υμνείν και δοξάζειν, και σε μεγαλύνειν, ω Ζώνη εις αιώνας.

Χάρις ην δεδώρησαι, Παρθένε, τη Ζώνη τη ση μεγίστη τε και άφραστος, θαύματα γαρ άπειρα, λίαν τε εξαίσια, επιτελεί αείποτε τοις προσιούσιν αυτή, και ταύτην πιστώς ασπαζομένοις, και υπερυψούσι, σε Κόρη εις αιώνας.

Σήμερον Μονή Βατοπαιδίου, πανήγυριν άγει θείαν και χαρμόσυνον, πάσας συγκαλούσα νυν, άλλας Μονάς άμα τε, σεπτάς και άπαν σύστημα, των εν τω Όρει σεμνή, του Άθω τω κλήρω σου Παρθένε, του συνεορτάσαι, σης Ζώνης τη ευρέσει.

Λίαν επαγάλλεται και χαίρει, η ποίμνη σου Κόρη καθορώσα νυν, Ζώνη σου την πάντιμον, χρόνοις επί πλείοσιν, επανιούσαν σήμερον, μεθ’ ιερέως του σου διόπερ παμπληθεί συνεξήλθεν, υποδεξαμένη αυτήν μετ’ ευφροσύνης.

Ωδή θ .  Την φωτοφόρον νεφέλην.

Σήμερον πάντες εν ύμνοις, και ιεραίς μελωδίαις, δράμωμεν πόθω και σπουδή και ευθύμω καρδία, Ζώνην την πάντιμον πιστώς, αγνής Θεομήτορος, προστάτιδος της ημών προσκυνούντες, ευλαβώς τε ασπαζόμενοι αυτήν.

Ιδού πανάγιος οίκος, εν ω η πάντιμος θήκη, η περιέχουσα λαμπρώς, την πανέντιμον Ζώνην, της υπεράγνου του Θεού Μητρός, ην εζώσατο, υμνήσωμεν ιεραίς μελωδίαις, προσκυνούντες μετά πίστεως θερμής.

Η Παναγία Παρθένος και Θεοτόκος Μαρία, σήμερον τίθησιν ημίν, εις προσκύνησιν πάσι, Ζώνην την άφθαρτον αυτής εξ ης τα ιάματα βραβεύεται, προσκυνήσωμεν τοίνυν, ευλαβεία θερμοτάτη τε στοργή.

Σήμερον νήσος εν πίστει, η της Αγίας Ειρήνης, άγει πανήγυριν φαιδράν, και λαμπρώς εορτάζει, εύρεσιν θείαν της σεπτής πανάχραντε Ζώνης σου πανάμωμε, συ δε ταύτην Παρθένε περιφρούρει, εκ παντοίων πειρασμών.

Έτερος. Άπας γηγενής.

Άπαντες πιστώς, οι τήδε μονάζοντες, Μονή αθροίσθητε, και πανηγυρίσατε, της θείας Ζώνης, ήδη την ευρεσιν, εφ’ ήπερ κλεϊζόμεθα, και σεμνυνόμεθα, των θαυμάτων βρύεις γαρ ανέκλειπτος, και πηγή ιαμάτων ακένωτος.

Μέγας θησαυρός, η Ζώνη σου πάναγνε, ημίν δεδώρηται, σκέπη και κραταίωμα, και κλέος Μήτερ όντως υπάρχουσα, διο τη επανόδω νυν, ταύτης πανήγυριν εκτελούμεν, και χαρμόσυνον χαριστήριον αίνον προσάδοντες.

Υπέρ τας Μονάς, τας εν τώδε κλήρω σου Κόρη του Άθωνος, η Βατοπαιδίου τε, εθαυμαστώθη και κεχαρίτωται, και γαρ πλουτεί την Ζώνην σου, και Βηματάρισσαν, σου εικόνα, άλλην τε φωνήτριαν, άλλα πλείστα επάξια θαύματος.

Χρέος σοι σεμνή, οφείλομεν άπλετον επί ταις χάρισι, ταις εν τη Μονή, ημών απείροις ούσαις και καθ’ εκάστην τε, προσγινομέναις πάναγνε, εκ σου Μητρόθεε, ως προστάτις ταύτης ακαταίσχυντος, συ υπάρχουσα Κόρη πανάμωμε.

Εξαποστειλάριον. Ο ουρανόν τοις άστροις.

Της Ζώνης σου της Αγίας, την εύρεσιν η ση ποίμνη, πανηγυρίζει Παρθένε, λαμπρώς συν τη επανόδω, ταύτης της νυν εξ Ελλάδος, πόθω αγνή Θεοτόκε.

Έτερον.

Χαριστηρίοις ύμνοις, δοξάζοντές σε Παρθένε, συν τω Αγγέλω το χαίρε, βοώμέν σοι Θεοτόκε· χαίρε ανύμφευτε Μήτηρ, του Βασιλέως της δόξης.

Αίνοι. Ηχος α . Των ουρανίων ταγμάτων.

Δεύτε συνδράμωμεν πάντες προς υπαντήν ιεράν, της παναφθάρτου Ζώνης, της Μητρός του Κυρίου, και δόξαν δώμεν ταύτη, ότι ημάς, επεσκέψατο σήμερον, φανερωθείσα ενδόξως τε και λαμπρώς, τοις μετά πόθου εκζητησάσι.

Δεδοξασμένη υπάρχεις Παρθένε άχραντε, συ γαρ την ιεράν σου, και ακήρατον Ζώνην, εν οίκω κρυπτομένην χρόνω πολλώ, ταύτην πάλιν ηυδόκησας, επανελθείν τη Μονή σου τη ιερά, μέγα ταύτης ως προσφύγιον.

Η νήσος πάσα χορεύει εν τη ευρέσει σου, και συγκαλείται πάσας, τας περικύκλω χώρας, τελέσαι γηθοσύνως λαμπράν εορτήν, και πιστώς προσκυνήσαί σε, Θεοχαρίτωτε Ζώνη συ γαρ αυτήν, πάσης θλίψεως διέσωσας.

Το θεοδόχον σου σώμα η περιζώσασα, και εξ αυτού πλουτούσα, αφθαρσίαν Παρθένε, εν δόξη επανήλθε Ζώνη σεπτή, τω Αγίω τεμένει σου, Βατοπαιδίου διόπερ ω αδελφοί, δεύτε πάντες υπαντήσωμεν.

Δόξα. Και νυν. Ήχος δ .

Την πάνσεπτόν σου εύρεσιν, και την επάνοδον Ζώνην πανάφθαρτε, ο λαός της σης ποίμνης, χρεωστικώς πανηγυρίζει, και λαμπρώς εορτάζει των ιαμάτων σου τα πλήθη.Και των θαυμάτων το πέλαγος ανακηρύττων, αεί ως πηγή γαρ υπάρχει ακένωτος. Καθ’ εκάστην αντλουμένη, και μη κενουμένη, υπερεκχείται δε μάλλον και περισσεύεται. Διο πανακήρατε Ζώνη, μεγαλύνομεν τα μεγαλείά σου, την άβυσσον των χαρίτων σου, υμνολογούντες, δοξάζομεν διαπαντός, τον δοξάζοντά σε Κύριον.

Δοξολογία Μεγάλη και Απόλυσις.

ΕΙΣ ΤΗΝ ΛΕΙΤΟΥΡΓΙΑΝ

Τα Τυπικά, και εκ των Κανόνων της εορτής, ο α  τῆς γ  ᾠδής, και ο β  τῆς στ .

Απόστολον και Ευαγγέλιον, βλέπε εις τα Εισόδια της Θεοτόκου.

Κοινωνικόν: Ποτήριον σωτηρίου λήψομαι και το όνομα Κυρίου επικαλέσομαι.

